
1. Bunú agus Údarás

Tá rún ag Bord RTÉ coiste den Bhord a chur ar bun dá ngairfear an Coiste Iniúchóireachta agus
Riosca (“an Coiste”).
a) Tá an Coiste údaraithe ag an mBord iniúchadh a dhéanamh ar aon ghníomhaíocht atá faoi réir a théarmaí tagartha agus aon fhaisnéis a theastaíonn uaidh a lorg. Ordaítear do gach fostaí de chuid RTÉ comhoibriú le haon iarratas a dhéanfaidh an Coiste.
b) Tá an Coiste údaraithe ag an mBord comhairle sheachtrach dlí nó aon chomhairle ghairmiúil neamhspleách eile a fháil de réir mar a mheastar is gá.

c) Is é Coiste na gClár agus ní an Coiste a dhéanann maoirseacht thar ceann an Bhoird ar chúrsaí eagarthóireachta. Bíodh sin mar atá, mar chuid dá athbhreithniú níos leithne ar riosca, déanfaidh an Coiste é féin a shásamh i dtaca le héifeachtacht na bpróiseas i bhfeidhm chun maoirseacht a dhéanamh ar an riosca eagarthóireachta agus/nó an riosca ó thaobh clú de. Cuirfidh Coiste na gClár meabhrán ar fáil don Choiste gach bliain ina dtabharfar sonraí faoina mhaoirseacht ar chúrsaí eagarthóireachta.
2. Comhaltas

a) Is é an Bord a cheapfaidh an Coiste agus beidh ar a laghad triúr comhaltaí Neamhfheidhmiúcháin neamhspleácha1 den Bhord ar an gCoiste. Ina theannta sin, féadfaidh an Bord comhalta/comhaltaí a cheapadh chun an Choiste nach comhalta nó comhaltaí den Bhord an duine nó na daoine sin.

Féadfaidh an Coiste:
· comhaltaí breise a chomhthoghadh chun sainscileanna, saineolas agus saintaithí a chur ar fáil don Choiste;
· sainchomhairle ad hoc a fháil ar chostas réasúnta, an méid sin faoi réir na mbuiséad arna socrú ag an mBord.
b) Beidh “taithí airgeadais chuí a fuarthas le déanaí” ag comhalta amháin den Choiste ar a laghad.

c) Déanfaidh an Bord duine dá chomhaltaí féin a cheapadh chun Cathaoirleacht a dhéanamh ar an gCoiste. Má bhíonn an Cathaoirleach as láthair, déanfaidh na comhaltaí a bheidh i láthair ann Cathaoirleach gníomhach a roghnú don chruinniú sin. Ba chóir do chomhalta Boird seachas Cathaoirleach an Bhoird cathaoirleacht a dhéanamh ar an gCoiste.
d) Is é an córam a bheidh ann beirt chomhaltaí.

e) Ní bheidh ceart uathoibríoch ach ag comhaltaí den Choiste freastal ar chruinnithe den Choiste. Ar chuireadh ó Chathaoirleach an Choiste, féadfaidh an Príomh-Stiúrthóir, an Príomhfheidhmeannach Airgeadais, Ceann na hIniúchóireachta Inmheánaí, na hIniúchóirí Seachtracha, comhaltaí Boird eile, feidhmeannaigh, a n-ionadaithe agus daoine eile freastal ar chruinnithe, ach amháin ar aon chuid de chruinniú arbh fhearr le Cathaoirleach an Choiste an chuid sin a choinneáil go díreach do chomhaltaí an Choiste agus ní d’aon duine eile.
f) Is faoin mBord an cinneadh maidir le fad na gceapachán chun an Choiste.
· I gcás comhaltaí den Choiste ar comhaltaí de Bhord RTÉ iad, féadfar iad a cheapadh ar feadh tréimhse go dáta éagtha a gcomhaltais den Bhord, an dáta sin san áireamh.
· Féadfar comhaltaí eile a cheapadh ar feadh tréimhse arna cinneadh ag an mBord tráth ceaptha an chomhalta.

3. Cruinnithe
3.1 Minicíocht

a) Beidh cruinniú ag an gCoiste ceithre huaire sa bhliain ar a laghad, i dtráthanna cuí den timthriall tuairiscithe agus iniúchóireachta agus in amanna eile de réir mar is gá.

b) Nuair is gá, chomh maith le daoine a bheith ag freastal ar chruinnithe i láthair go pearsanta ar champas RTÉ nó in áit de réir mar a shocróidh Cathaoirleach an Choiste, féadfar cruinnithe a thionól ar an teileafón nó ar aon mhodh leictreonach cuí eile trínar féidir le gach comhalta den Choiste an cruinniú a chloisteáil agus trínar féidir iadsan a chloisteáil.

3.2 Fógra maidir le cruinnithe

a) Déanfaidh Rúnaí an Choiste cruinnithe den Choiste a eagrú arna iarraidh sin d’aon duine dá chomhaltaí nó do na hIniúchóirí Seachtracha nó Inmheánacha má mheasann siad gur gá.
b) Ach amháin má dhéantar socrú eile, cuirfear fógra maidir le gach cruinniú (an t-ionad, an t-am agus an dáta deimhnithe ann) mar aon le clár na míreanna a phléifear ann ar aghaidh chuig gach duine den Choiste agus chuig aon daoine eile a mbeidh orthu freastal air i dtráth cuí roimh an gcruinniú. Cuirfear páipéir thacaíochta chuig comhaltaí an Choiste agus chuig an lucht freastail eile, de réir mar is cuí, san am céanna.
c) Feidhmeoidh Rúnaí Ghrúpa RTÉ nó ainmní an duine sin mar Rúnaí an Choiste.
3.3 Miontuairiscí ó chruinnithe

a) Beidh teacht ag an gCoiste ar sheirbhísí Rúnaí Ghrúpa RTÉ i dtaca le haon chúrsaí ag baint leis an gcoiste, mar seo a leanas, cuir i gcás: cuidiú le Cathaoirleach an Choiste obair an choiste a phleanáil; cláir do chruinnithe a chur le chéile; miontuairiscí a choinneáil agus aon tacaíocht phraiticiúil riachtanach eile a chur ar fáil de réir mar a mheastar a bheith riachtanach.

b) Scríobhfaidh an Rúnaí miontuairiscí ar na himeachtaí agus na rúin i ngach cruinniú den Choiste agus taifeadtar ainmneacha na daoine i láthair ann agus ag freastal air. Má tharlaíonn nach mbíonn an Rúnaí i láthair do mhír ar an gclár oibre, ainmneoidh na comhaltaí i láthair ann comhalta amháin le miontuairiscí a scríobh ar na himeachtaí.

c) Déanfaidh an Rúnaí miontuairiscí ó chruinnithe den Choiste a scaipeadh go pras ar gach comhalta den Choiste agus, nuair a dhéantar iad a aontú, ar gach comhalta den Bhord.

3.4 Coinbhleachtaí Leasa

a) Ba chóir go mbeadh an próiseas céanna ann mar atá ar leibhéal an Bhoird chun dearbhuithe maidir le coinbhleachtaí leasa a thaifeadadh i gcruinnithe den Choiste.

4. Dualgais

Is iad seo a leanas dualgais an choiste:
4.1 Ráitis Airgeadais agus Tuairisciú Bliantúil

a) Athbhreithniú agus monatóireacht a dhéanamh ar shláine Ráitis Airgeadais bhliantúla an Ghrúpa agus moladh a chur faoi bhráid an Bhoird i dtaca le gach saincheist agus breithiúnas suntasach tuairiscithe airgeadais sna ráitis ag féachaint do nithe arna gcur in iúl don Choiste ag an Iniúchóir Seachtrach.
b) Go sonrach, déanfaidh an Coiste athbhreithniú ar an méid seo a leanas agus é a cheistiú nuair is gá:

i. comhsheasmhacht beartas suntasach cuntasaíochta ar fud RTÉ ar bhonn bliain-ar-bhliain, agus aon athruithe ar na beartais sin;

ii. na modhanna a úsáidtear chun cuntas a thabhairt ar idirbhearta suntasacha nó neamhghnácha nuair is féidir modhanna éagsúla a úsáid;
iii. cé acu ar chloígh RTÉ le caighdeáin oiriúnacha chuntasaíochta agus an ndearnadh meastacháin agus breithiúnais chuí, tuairimí an Iniúchóra Sheachtraigh á gcur san áireamh;

iv. soiléire agus iomláine nochtuithe i ráitis airgeadais RTÉ agus Fochuideachtaí Móra2 agus an comhthéacs ina ndearnadh na nochtuithe;

v. aon fhaisnéis ábhartha arna cur i láthair le ráitis airgeadais RTÉ, agus Fochuideachtaí Móra, cuir i gcás an t-athbhreithniú gnó agus an ráiteas/na ráitis um rialachas corparáideach ag baint leis an mbainistíocht ar an iniúchóireacht agus i leith riosca.
c) Athbhreithniú a dhéanamh, sula bhfoilsítear iad, ar aon fhógraí foirmiúla i dtaca le feidhmíocht
airgeadais RTÉ.

d) Tuairim an Choiste a thuairisciú don Bhord maidir lenarb iomchuí an bonn gnóthais leantaigh a ghlacadh sa chuntasaíocht chun na ráitis airgeadais bhliantúla chomhdhlúite agus ráitis airgeadais an mháthaireintitis a ullmhú, aon éiginnteachtaí ábhartha á sainaithint maidir le cumas na cuideachta a leithéid a dhéanamh ar bhonn leanúnach thar thréimhse dhá mhí dhéag ar a laghad ó dháta ceadaithe na ráiteas airgeadais.

e) Déanfaidh an Coiste athbhreithniú ar an ábhar i dtuarascáil bhliantúil RTÉ (na ráitis airgeadais sa tuarascáil san áireamh mar aon le tuairisciú inbhuanaitheachta agus neamhairgeadais) agus cuirfidh comhairle ar an mBord faoin tuarascáil, nuair a chuirtear an tuarascáil iomlán san áireamh, an fíor na nithe seo a leanas ina leith:
i. go bhfuil an tuarascáil cothrom, tomhaiste agus intuigthe;

ii. go dtugtar an fhaisnéis riachtanach sa tuarascáil chun feidhmíocht, samhail ghnó agus straitéis RTÉ a mheas; agus

iii. go gcomhlíonann an tuarascáil na ceanglais a bhaineann le tuarascáil bhliantúil a ullmhú faoin gCód Cleachtais chun Comhlachtaí Stáit a Rialú agus faoin Acht Craolacháin, 2009 (arna leasú).

f) Déanfaidh an Coiste faireachán ar an bpróiseas tuairiscithe airgeadais agus, nuair a bhaineann sé leis an tuarascáil bhliantúil, ar an bpróiseas tuairiscithe inbhuanaitheachta, an toradh ó dhearbhú an tuairiscithe inbhuanaitheachta san áireamh.
g) Déanfaidh an Coiste athbhreithniú ar ullmhacht na cuideachta le haghaidh aon athruithe suntasacha is eol amach anseo ar cheanglais i gcomhair tuairisciú bliantúil, aon athruithe san áireamh a thiocfadh mar thoradh ar aon cheanglais tuairiscithe inbhuanaitheachta (riachtanais ag baint le Comhshaol, Sóisialta agus Rialachas ina measc). Déanfaidh an Coiste a chinntiú go mbeidh pleananna oiriúnacha i bhfeidhm leis na ceanglais sin a chomhlíonadh (bíodh sé sin ar bhonn éigeantach nó deonach).

h) Déanfaidh an Coiste cuntais Aonad Léiriúchán Neamhspleách RTÉ a athbhreithniú
agus a cheadú.

i) Déanfaidh an Coiste cuntais rialála Mhargadh B a athbhreithniú agus a cheadú.
4.2 Iniúchóireacht Sheachtrach

Déanfaidh an Coiste an méid seo a leanas:

a) cúrsaí a mheas agus moltaí a dhéanamh don Bhord i dtaca le ceapachán, athcheapachán agus briseadh Iniúchóirí Seachtracha RTÉ i dtaca le tuairisciú airgeadais reachtúil agus tuairisciú inbhuanaitheachta araon arna léiriú sa Tuarascáil Bhliantúil de réir mar a theastódh faoin Treoir maidir le Tuairisciú Inbhuanaitheachta Corparáideach (2022/2464) nó aon cheanglais tuairiscithe inbhuanaitheachta eile;
b) a chinntiú uair gach deich mbliana ar a laghad (nó níos minice de réir mar a d’éileofaí faoin dlí) go gcuirtear tairiscint an chonartha do sheirbhísí iniúchóireachta i bhfeidhm ionas go mbeifear ag cloí leis na dlíthe is infheidhme agus ionas go mbeidh an Coiste in ann caighdeán agus éifeachtacht na seirbhísí arna soláthar ag an iniúchóir in oifig san am sin a chur i gcomparáid le hiniúchóirí i ngnólachtaí iniúchóireachta eile; agus, i leith na tairisceana, maoirseacht a dhéanamh ar an bpróiseas roghnúcháin agus a chinntiú go mbíonn teacht ag gach gnólacht tairisceana de réir mar is gá ar fhaisnéis agus ar dhaoine fad a mhairfidh an próiseas tairisceana;
c) Maoirseacht ar an gcaidreamh leis an Iniúchóir Seachtrach, lena n-áirítear:

i. moltaí a dhéanamh maidir lena luach saothair, táillí as seirbhísí iniúchóireachta agus seirbhísí eile san áireamh, agus moltaí ionas go mbeidh leibhéal na dtáillí oiriúnach le go mbeifear in ann iniúchadh éifeachtach ardchaighdeáin a dhéanamh;

ii. téarmaí fostaithe an Iniúchóra, aon litir chomhaontaithe arna heisiúint i dtús gach iniúchóireachta agus raon feidhme na hiniúchóireachta;
iii. neamhspleáchas agus neamhchlaontacht an Iniúchóra a mheas go bliantúil ina gcuirfear san áireamh ceanglais ábhartha ghairmiúla agus rialála agus an caidreamh leis an Iniúchóir Seachtrach ar an iomlán, soláthar aon seirbhísí nach seirbhísí iniúchóireachta iad san áireamh;

iv. é féin a shásamh mar choiste nach ann d’aon chaidreamh idir an tIniúchóir Seachtrach agus RTÉ (seachas i ngnáthchúrsa gnó) a d’fhéadfadh dul chun dochair do neamhspleáchas agus neamhchlaontacht an iniúchóra;

v. polasaí a shocrú leis an mBord maidir le iarfhostaithe de chuid an Iniúchóra Sheachtraigh/na nIniúchóirí Seachtracha a fhostú agus faireachán a dhéanamh ar chur i ngníomh an bheartais sin;

vi. faireachán a dhéanamh ar chomhlíonadh na treorach eiticiúla agus gairmiúla cuí ag an Iniúchóir Seachtrach i dtaca le sealaíocht an pháirtí iniúchóra, le leibhéal na dtáillí arna n-íoc ag RTÉ i gcomparáid le hioncam iomlán an ghnólachta, na hoifige, an pháirtí/na bpáirtithe, agus ceanglais ghaolmhara eile;
vii. cáilíochtaí, saineolas agus acmhainní an Iniúchóra Sheachtraigh agus éifeachtacht an phróisis iniúchóireachta a mheas gach bliain, obair a chuimseoidh tuarascáil ón Iniúchóir Seachtrach/ó na hIniúchóirí Seachtracha ar a nósanna imeachta inmheánacha cáilíochta féin agus a gcóras inmheánach bainistithe cáilíochta mar aon le haon tuarascálacha ó rialálaithe iniúchóireachta maidir leis an Iniúchóir Seachtrach; agus

viii. féachaint chuige le go mbeidh comhar ann le gníomhaíochtaí fheidhm na hiniúchóireachta inmheánaí.

d) cruinniú a ghairm go rialta leis an Iniúchóir Seachtrach/leis na hIniúchóirí Seachtracha (lena n-áirítear uair amháin i gcéim na pleanála roimh an iniúchóireacht agus uair amháin i ndiaidh na hiniúchóireachta i gcéim an tuairiscithe), cruinnithe a chuimseoidh, uair sa bhliain ar a laghad, gan aon duine den lucht bainistíochta i láthair ann, le plé a dhéanamh ar a sainchúram, ar obair fheidhm na hiniúchóireachta inmheánaí agus aon saincheisteanna arna n-eascairt as an iniúchóireacht;
e) an plean bliantúil iniúchóireachta a athbhreithniú agus a cheadú agus féachaint chuige lena chinntiú go mbeidh sé ag teacht le raon feidhme ról na hiniúchóireachta ag féachaint do shinsearacht, saineolas agus taithí fhoireann na hiniúchóireachta;

f) athbhreithniú a dhéanamh ar thorthaí na hiniúchóireachta leis an Iniúchóir Seachtrach/leis na hIniúchóirí Seachtracha. Beidh na gnéithe seo a leanas ann mar chuid den athbhreithniú sin, mar aon le nithe eile:
i. plé ar aon fhadhbanna móra a tháinig chun cinn le linn na hiniúchóireachta;

ii. breithiúnais thábhachtacha sa chuntasaíocht agus san iniúchóireacht;

iii. leibhéil na n-earráidí arna sonrú le linn na hiniúchóireachta; agus

iv. éifeachtacht an phróisis iniúchóireachta;

g) athbhreithniú ar aon litir/litreacha uiríll arna lorg sin ag an Iniúchóir Seachtrach sula ndéanann an lucht bainistíochta í/iad a shíniú;
h) athbhreithniú ar Thuarascáil/ar Thuarascálacha Molta ón Rialú Inmheánach agus ar fhreagra an lucht bainistíochta ar thorthaí agus ar mholtaí an iniúchóra;

i) polasaí a fhorbairt agus a chur i bhfeidhm i dtaca le soláthar seirbhísí nach seirbhísí iniúchóireachta iad ag an Iniúchóir Seachtrach ionas nach mbeidh aon bhaol ann i dtaca le neamhchlaontacht agus neamhspleáchas, aon treoir eiticiúil ar an gceist á cur san áireamh;

j) tuarascálacha na n-iniúchóirí reachtúla a fháil agus a athbhreithniú i dtaca le ceisteanna tábhachtacha ag eascairt as an iniúchóireacht reachtúil ar RTÉ agus ar aon Fhochuideachtaí Móra agus, go sonrach, i dtaca le laigí ábhartha sa rialú inmheánach maidir leis an bpróiseas tuairiscithe airgeadais;
4.3 Bainistíocht Riosca

Déanfaidh an Coiste an méid seo a leanas:
a) tacú leis an mBord a chuid freagrachtaí a chomhlíonadh as a chinntiú go bhfuil próiseas láidir i bhfeidhm chun riosca a shonrú, a mheasúnú, a thuairisciú agus a rialú; faireachán ar éifeachtacht agus acmhainniú an chreata bainistíochta riosca lena chinntiú go leanfar ar aghaidh leis

agus é i bhfeidhm de réir mar is cuí;
b) comhairle a chur ar an mBord maidir le plé an Bhoird ar an inghlacthacht iomlán riosca, lamháltas riosca, straitéis riosca agus ar ábharthacht riosca in RTÉ, cineál an idirbhirt le cur san áireamh; athbhreithniú ar thuairiscí ar aon sáruithe ábhartha teorainneacha riosca, ar theagmhais riosca agus ar shásúlacht na ngníomhartha ceartaitheacha beartaithe;
c) athbhreithniú ar Pholasaí Riosca an Ghrúpa agus é a mholadh don Bhord lena cheadú;
d) athbhreithniú leanúnach ar phríomhrioscaí agus rioscaí éiritheacha don Ghrúpa, agus na ráitis um rioscaí den dá chineál sin a cheadú lena gcur san áireamh sa tuarascáil bhliantúil;
e) athbhreithniú agus faireachán ar éifeachtacht na socruithe bainistíochta géarchéime agus na pleanála leanúnachais gnó do RTÉ;
f) comhairle a chur ar an mBord maidir leis an riachtanas go ndéanfar athbhreithniú seachtrach go tráthrialta ar éifeachtacht na bainistíochta riosca fiontraíochta; agus
g) athbhreithniú ar Mheamram ó Chathaoirleach Choiste na gClár i dtaca leis na próisis atá i bhfeidhm chun maoirseacht chuí a dhéanamh ar an riosca eagarthóireachta.

4.4 Rialú inmheánach

Déanfaidh an Coiste an méid seo a leanas:

a) cuidiú a thabhairt don Bhord freagrachtaí an Bhoird a chomhlíonadh ionas gur cuí agus gur iomlán a bheidh na córais don rialú inmheánach agus don bhainistíocht riosca. Cuimsítear faoi seo athbhreithniú ar an gcreat faoina ndéanann an bhainistíocht an dá ghné seo a chinntiú agus faireachán orthu: (i) sásúlacht chineál agus fhairsinge na gcóras don rialú inmheánach agus (ii) éifeachtacht an chórais don rialú inmheánach;
b) comhordú gníomhaíochtaí dearbhaithe a mheas thar an gcóras iomlán den rialú inmheánach, lena gcuimseofaí athbhreithniú ar léarscáil chomhcheangailte dearbhaithe ina léireofaí gníomhaíochtaí mar sin;
c) athbhreithniú a dhéanamh gach bliain, i gcomhar leis an Lucht Bainistíochta agus leis na hIniúchóirí Inmheánacha, ar an gcóras don Rialú Inmheánach agus Bainistíocht Riosca, lena n-áirítear na bearta arna gcur i bhfeidhm agus arna mbeartú ionas go ndéanfar bainistíocht éifeachtach ar rioscaí suntasacha Airgeadais agus Neamhairgeadais na heagraíochta. Chomh maith leis sin, in éineacht leis an obair i Roinn 4.3 thuas, athbhreithniú a dhéanamh agus tuairisciú don Bhord ar a mheasúnú bliantúil ar fheidhmiú an chórais don rialú inmheánach agus aon mholtaí a dhéanamh don Bhord ina leith agus athbhreithniú a dhéanamh ar ráitis bhliantúla an Ghrúpa ar rialú inmheánach agus bainistíocht riosca sula ndéanann an Bord iad a fhormheas.
4.5 Comhlíonadh

Déanfaidh an Coiste an méid seo a leanas:
a) athbhreithniú agus faireachán ar na próisis arna nglacadh ag RTÉ chun cloí leis an gCód Cleachtais chun Comhlachtaí Stáit a Rialú,
b) athbhreithniú ar chreataí comhlíonta agus ar éifeachtacht agus sásúlacht na rialuithe agus nósanna imeachta arna nglacadh ar fud RTÉ chun dearbhú réasúnach a shonrú agus a thabhairt i dtaca le comhlíonadh na n-oibleagáidí reachtúla agus rialála go léir is infheidhme ar RTÉ;

c) athbhreithniú ar Straitéis RTÉ maidir le Cáin agus í a cheadú sula bhfoilsítear í; agus
d) athbhreithniú agus faireachán ar na beartais agus nósanna imeachta cánach arna nglacadh ag RTÉ.

4.6 Iniúchóireacht Inmheánach

Is é seo a leanas ról an Choiste:

a) An Chairt um Iniúchóireacht Inmheánach a athbhreithniú agus a cheadú gach dara bliain;
b) Plean Oibre na hIniúchóireachta Inmheánaí a athbhreithniú agus a cheadú gach bliain ar a laghad;
c) Glacadh le tuarascálacha ó fheidhm na hIniúchóireachta Inmheánaí agus iad a mheas;

d) Torthaí ó iniúchtaí na hIniúchóireachta Inmheánaí a mheas, agus athbhreithniú agus faireachán a dhéanamh
ar an tslí a bhfreagraíonn an lucht bainistíochta do thorthaí agus do mholtaí na n-iniúchóirí inmheánacha;

e) Faireachán agus measúnú a dhéanamh ar ról agus ar éifeachtacht fheidhm na hiniúchóireachta inmheánaí i gcomhthéacs a róil mar sholáthraí dearbhaithe, i dtaca lena neamhspleáchas, saineolas, taithí agus le comhlíonadh caighdeán gairmiúil acu;

f) Comhairle a chur ar an mBord maidir le hathbhreithniú a dhéanamh go tráthrialta ar éifeachtacht fheidhm na hiniúchóireachta inmheánaí agus ar shásúlacht acmhainní na feidhme;
g) Ceapachán nó foirceannadh ceapacháin Cheann na hIniúchóireachta Inmheánaí a dhearbhú nó a dhiúltú;

h) A chinntiú go mbíonn Ceann na hIniúchóireachta Inmheánaí in ann teagmháil a dhéanamh, de réir mar is gá, go díreach le Cathaoirleach an Bhoird agus leis an gCathaoirleach ar an gCoiste Iniúchóireachta agus Riosca; agus

i) Freastal ar chruinniú le Ceann Iniúchóireacht Inmheánach an Ghrúpa uair sa bhliain ar a laghad gan an lucht bainistíochta i láthair ann.

4.7 Sceithireacht, Calaois agus Gníomhaíochtaí Eile

Déanfaidh an Coiste an méid seo a leanas:

a) athbhreithniú ar shásúlacht agus ar shlándáil na socruithe ag fostaithe agus ag conraitheoirí cúiseanna imní a léiriú, faoi rún, maidir le haon drochiompar a d’fhéadfadh a bheith i gceist i dtuairisciú airgeadais nó i gcúrsaí eile, lena n-áirítear nochtuithe cosanta a dhéanamh faoin Acht um Nochtadh Cosanta, 2014 (arna leasú). Mar chuid dá shainchúram, déanfaidh an Coiste athbhreithniú ar théarmaí Pholasaí RTÉ um Nochtadh Cosanta agus molfaidh don Bhord iad lena gceadú; déanfaidh an Coiste a chinntiú go ndéantar foráil leis an mbeartas seo le go bhféadfar iniúchadh a dhéanamh go comhréireach agus go neamhspleách ar aon nithe a thuairiscítear agus aon bheart leantach cuí a dhéanamh;

b) cuirfear ar an eolas é faoi chásanna de nochtuithe cosanta reatha nó a d’fhéadfaí a bheith ann;

c) tuarascálacha a athbhreithniú agus a cheadú (i) lena gcur faoi bhráid an Aire faoin 1 Márta gach bliain agus (ii) lena gcur isteach sa Tuarascáil Bhliantúil, san fhoirm chuí agus nithe á gclúdach iontu faoi mar a éilítear faoin Acht um Nochtadh Cosanta, 2014 (arna leasú);

d) athbhreithniú ar na nósanna imeachta chun calaois a chosc agus a bhrath, agus cuirfidh Iniúchóir Inmheánach an Ghrúpa an Coiste ar an eolas faoi aon chásanna de chalaois agus aon imscrúduithe ar chalaois a bheadh ar bun;

e) athbhreithniú agus faireachán ar na córais agus na rialuithe chun breabaireacht agus éillitheacht a chosc agus glacadh le tuairiscí ar aon chásanna dá leithéid;
f) cuirfear ar an eolas é faoi imscrúduithe rialála agus imscrúduithe a bheadh ar na bacáin;
g) athbhreithniú ar an gCód Iompair Gnó d’Fhostaithe RTÉ agus é a mholadh don Bhord lena cheadú;
h) cibé moltaí a dhéanamh don Bhord faoin méid a mheasann an Coiste is cuí in aon réimse a thiteann faoi shainchúram an Choiste má bhíonn gníomh nó feabhsú de dhíth;

i) athbhreithniú ar shocruithe arna leagan amach ag an Lucht Bainistíochta chun cloí le ceanglais rialála tuairiscithe; agus
j) Féadfaidh an Coiste, ó am go chéile, agus arna iarraidh sin ag an mBord:
i. athbhreithniú a dhéanamh, sula gcuirtear faoi bhráid an Bhoird é go foirmiúil, ar bhuiséad airgeadais bliantúil Ghrúpa RTÉ;

ii. athbhreithniú a dhéanamh go tráthrialta ar fheidhmíocht agus staid airgeadais RTÉ, agus ar na
cuntais bhainistíochta is úire ag an nGrúpa, agus tuairisciú dá réir don Bhord.

iii. athbhreithniú leanúnach ar riachtanais chaipitiúla na heagraíochta agus a chinntiú go bhfuil an Bord
sásta go ndéantar an fhoráil airgeadais chuí don mhéid sin;

iv. faireachán a dhéanamh ar shreabhadh airgid agus ar shuíomh maoinithe RTÉ agus a fhochuideachtaí, agus athbhreithniú a dhéanamh ar aon iasachtaí, infheistíochtaí agus beartais bainistithe cisteáin, saothrú lena chinntiú go gcuirtear a leithéid faoi bhráid an Bhoird agus aon cheaduithe riachtanacha a chur ar aghaidh chuig an mBord; agus

v. achoimre a choinneáil i bhfeidhm maidir le beartais phinsin agus staid achtúireach na scéimeanna pinsin lena chinntiú go gcoinnítear an Bord ar an eolas.

5. Nósanna Imeachta Tuairiscithe

a) Tuairisceoidh Cathaoirleach an Choiste go foirmiúil don Bhord ar imeachtaí an Choiste
i ndiaidh gach cruinnithe.
b) Cuirfidh an Coiste tuarascáil i dtoll a chéile ina dtabharfar cuntas ar chomhaltas an Choiste agus ar dhualgais agus gníomhaíochtaí an Choiste i gcaitheamh na bliana, tuarascáil atá le cur san áireamh sa Tuarascáil Bhliantúil agus sna Cuntais Bhliantúla.

c) Déanfaidh an Lucht Bainistíochta a chinntiú go ndéanfar aon údar imní ábhartha ag baint
le freagrachtaí an Choiste a chur faoi bhráid an Choiste go pras.

6. Cúrsaí Rialachais Eile

a) Déanfaidh an Coiste athbhreithniú gach bliain ar na Téarmaí Tagartha seo agus cuirfidh moltaí faoi bhráid an Bhoird i dtaobh iad a athrú chun dáta nó a leasú de réir mar is cuí.
b) Déanfaidh Rúnaí na Cuideachta Plean Oibre don Choiste a ullmhú gach bliain ina léireofar tosaíochtaí an Choiste don bhliain roimhe agus a chinntiú go mbíonn clúdach sásúil ag an gCoiste ar a fhreagrachtaí maoirseachta mar atá leagtha amach sna Téarmaí Tagartha seo.

c) Déanfaidh an Coiste athbhreithniú go leanúnach ar a riachtanais oiliúna féin agus cinnteoidh go mbeidh ionduchtúchán oiriúnach ann i dtráth cuí do chomhaltaí nua. Ba chóir go mbeadh próiseas foirmiúil ionduchtúcháin i bhfeidhm (oiliúint shaincheaptha phearsanta san áireamh) do chomhaltaí nua den Choiste. Ba chóir do Chathaoirleach an Choiste moltaí a chur faoi bhráid an Bhoird maidir le riachtanais oiliúna comhaltaí den Choiste agus riachtanais oiliúna an Choiste. Ba chóir don Choiste cloí leis an dea-chleachtas reatha agus le forbairtí reatha sa rialachas corparáideach.
d) I gcomhréir leis na ceanglais atá leagtha amach sa Chód Cleachtais chun Comhlachtaí Stáit a Rialú, déanfaidh an Coiste féinmheasúnú ar a éifeachtacht agus ar an méid a chuireann sé luach leis an eagraíocht. Agus an measúnú á dhéanamh, bainfidh an Coiste feidhm as critéir oibiachtúla agus d’fhéadfaí seirbhísí comhairleora sheachtraigh a fháil chun measúnú seachtrach feidhmíochta a dhéanamh de réir mar a theastódh.

